БЕЗНЕҢ ӨЙНЕҢ ЯМЕ
Сезнең күңелегездә дә бик күп әйбәт нәрсәләр бардыр әле. Аларны бөтен яхшы кешеләргә сөйләп бирәсегез дә килә торгандыр.
Минем күңелемдә дә бар. Менә хәзер шуларны сөйли башлыйм.
[bookmark: _GoBack]Ул вакытта сугыш иде әле. Әтием бөтен егетләр белән бергә фронтта фашистларны кыйнап йөри, ә әнием колхозда эшли иде. Бер чак әнием, колхоз председателе Якуп абыйның артлы чанасын җигеп, Тимертаудагы нәнәемне кунакка алып килде. Нәнәй бер кич кунгач та, әнием кайдадыр китәргә җыена башлады. Мин беләм инде, кеше еракка китмәс булса, сохари киптерми ул. Минем әнием бер капчык сохари катырды, бүтән тәмле нәрсәләр пешерде. Әллә ничә вак төенчек төенләде. Кеше бер дә юкка төенчек төйнимени? Миңа бер ни дә әйтмәгән булалар.
Бер көн таң белән нәнәй мине уята:
‑ Тор инде, Җәмил, тор, әнә әниең тәмле иттереп коймак пешергән, ‑ ди.
Мин капыл күзләремне ачам. Иң элек өстәл өстендә пары чыгып утырган самавырны күрәм. Әнием мич алдында пешеренеп йөри. Буйга бәләкәй булса да, минем әнием бик уңган.
Өстәлдә тәмлерәк нәрсәләр булганда, минем ялындырып тора торган гадәтем юк. Тик андый нәрсәләр еш тәтеми шул. Тиз генә юынып, өстәл янындагы үз урыныма утырам. Ул арада әнием эшен бетереп, табынга килә. Нәнәем чәй ясый башлый. 
Тик чәй янына утыргач кына, табынның бик иртә әзерләнгәнен сизәм. Шунда ук әниемнең капчыгын, төенчекләрен күз алдына китерәм... “Әһә, ‑ мин әйтәм, эчтән генә, барыбер беләм инде. Әни бүген кайдадыр китә”.

